
大般涅槃經應盡還源品第二 

佛復告諸大眾：我今時至，舉身疼痛。說是語已，即入初禪，以涅槃光，遍照世

界，入寂滅定。爾時世尊，所言未訖，即入初禪，從初禪出，入第二禪，從二禪

出，入第三禪，從三禪出，入第四禪，從四禪出，入虛空處，從虛空處出，入識

無邊處，從識無邊處出，入無所有處，從無所有處出，入非想非非想處，從非想

非非想處出，入滅盡定，從滅盡定出，還入非想非非想處，從非想非非想出，入

無所有處，從無所有處出，入識無邊處，從識無邊處出，入虛空處，從虛空處出，

入第四禪，從四禪出，入第三禪，從三禪出，入第二禪，從二禪出，入第一禪。 

爾時世尊，如是順逆入諸禪已，普告大眾：我以甚深般若，遍觀三界，一切六道，

諸山大海，大地含生，如是三界，根本性離，畢竟寂滅，同虛空相，無名無識，

永斷諸有，本來平等，無高下想，無見無聞，無覺無知，不可繫縛，不可解脫，

無眾生，無壽命，不生不起，不盡不滅，非世間，非非世間，涅槃生死，皆不可

得。二際平等，等諸法故，閑居靜住，無所施為，究竟安置，皆不可得，從無住

法，法性施為，斷一切相，一無所有，法相如是。其知是者，名出世人，是事不

知，名生死始；汝等大眾，應斷無明，滅生死始。 

爾時世尊，說是語已，復入超禪，從初禪出，入第三禪，從三禪出，入虛空處，

從虛空處出，入無所有處，從無所有處出，入滅盡想定，從滅盡想定出，次第還

入，至非想非非想處，從非想非非想處出，入識無邊處，從識無邊處出，入第四

禪，從四禪出，入第二禪，從二禪出，入於初禪，如是逆順入超禪已，復告大眾：

我以摩訶般若，遍觀三界，有情無情，一切人法，悉皆究竟，無繫縛者，無解脫

者，無主無依，不可攝持，不出三界，不入諸有，本來清淨，無垢無煩惱，與虛

空等，不平等，非不平等，盡諸動念，思想心息，如是法相，名大涅槃。真見此

法，名為解脫，凡夫不知，名曰無明。作是語已，復入超禪，從超禪出，乃至入

滅盡定，從滅盡定出，乃至入初禪，如是逆順入超禪已，復告大眾：我以佛眼，

遍觀三界，一切諸法，無明本際，性本解脫，於十方求，了不可得，根本無故，

所因枝葉，皆悉解脫，無明解脫故，乃至老死，皆得解脫。以是因緣，我今安住，

常寂滅光，名大涅槃。爾時阿難，無極悲哀，憂愁痛苦，心狂慌亂，情識昏迷，

如重醉人，都無知覺，不見四眾，不知如來，已入涅槃，為未涅槃。 

爾時世尊，如是三過，從超禪入諸禪定，遍觀法界，普為大眾三反說法。如來如

是展轉二十七反入諸禪定，阿難以不知故，佛入一禪，即致一問，如是二十七反

問阿泥樓馱【a-niruddha】：佛已涅槃？為未涅槃？阿泥樓馱深知如來入諸禪

定，二十七反皆答阿難：佛未涅槃！爾時一切大眾，皆悉慌亂，都不覺知，佛已

涅槃？為未涅槃？爾時世尊，三反入諸禪定，三反示誨眾已，於七寶床，右脇而

臥，頭枕北方，足指南方，面向西方，後背東方，其七寶床，微妙瓔珞，以為莊



嚴。娑羅樹林，四雙八棵，西方一雙，在如來前；東方一雙，在如來後；北方一

雙，在佛之首；南方一雙，在佛之足。爾時世尊，娑羅林下，寢臥寶床，於其中

夜，入第四禪，寂然無聲，於是時頃，便般涅槃！大覺世尊，入涅槃已，其娑羅

林，東西二雙，合為一樹，南北二雙，合為一樹，垂覆寶床，蓋於如來。其樹即

時慘然變白，猶如白鶴，枝葉花果皮幹，悉皆爆裂墮落，漸漸枯悴，摧折無餘。 

公元 2011/1/26日蔡文端整理。 


